
бўлими психологик хизмат бошлиғи. 

ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

MUARRIXLIGI NAMUNASI  ...........................................................................................................................  13-18 

ТАШКИЛ ТОПИШИ ВА ФАОЛИЯТИ  ......................................................................................................  29-34 

Омонова Сарвиноз Ориф қизи 
ЎЗБЕКИСТОНДА СОВЕТ ДАВРИДА ЖИСМОНИЙ ТАРБИЯ ВА СПОРТНИНГ ҲОЛАТИ ...  35-42 

Буранова Жазира Эргаш қизи 

Худойназаров Фахритдин Хаитович 

БОШҚАРИШНИНГ МЕТОДОЛОГИК АСОСЛАРИ  ........................................................................  128-136 

Isomitdinova Gulbaxor Kurbonaliyevna 

Abstract. The article notes that the study of terms in world linguistics is one of the ongoing large-scale 

Dunyo tilshunosligida lugʻatlar tarixi, ularning tizimli munosabatda shakllanishi hamda 

nazariy va amaliy asoslarini tahlil qilishni rejalashtirgan loyiha va dasturlar amalga oshirib 

kelinmoqda.  

Mahmud Qoshgʻariyning “Devonu lugʻotit turk” asari – oʻzbek lugʻatchiligining ibtidosi, 

Mahmud az-Zamaxshariyning “Asos ul-balogʻa”, “Muqaddimat ul-adab”, muallifi nomaʼlum 

“Abushqa” izohli lugʻati, Tole Imoniy Hiraviyning “Badoye ul-lugʻat”, Muhammad Rizo 

Xoksorning “Muntaxab ul-lugʻat”, Mirzo Mehdixonning “Sangloh”, Muhammad Yoqub 

Chingiyning “Kelurnoma”, Sulaymon Buxoriyning “Lugʻati chigʻatoiy va turki usmoniy” 

(“Chigʻatoycha-turkcha lugʻat”), Is'hoqxon Ibratning “Lugʻati sitta as-sina” (“Olti tilli lugʻat”) 

kabi lugʻatlari oʻzbek lugʻatchiligining tamal toshlari boʻldi. 20-asr oʻzbek lugʻatchiligi rivojiga 

A. Zohiriy, A. Qodiriy, Ye.D. Polivanov, A.K. Borovkov, V.V. Reshetov, S. Ibrohimov, Olim Usmon, 

Z. Maʼrufov, Sh. Rahmatullayev, N. Mamatov, A. Hojiyev, T. Aliqulov va boshqalar munosib hissa 

qoʻshdilar. 

Mazkur tadqiqotlarda terminologiya sohasining dolzarb muammolari hal etilgan. 

Xususan, N. Mamatov oʻzbek tilida paxtachilik terminologiyasi tadqiqi natijasida paxtachilikka 

aloqador boʻlgan bir yarim mingdan ortiqroq soʻz va atamani , Sh. Shoabdurahmonov oʻzbek 

xalq shevalarining adabiy til leksikasining boyishida tutgan oʻrnini ancha keng yoritib 

chorvachilik rivojlangan yirik iqtisodiy tumanlarda tarqalgan oʻzbek shevalarida sohaga oid 

xalq terminologiyasi juda taraqqiy etganligini koʻrsatdi. Akademik T. Zohidovning “Zoologiya 

ensiklopediyasi” nomli asarida 450 ga yaqin qushlarning nomlari, prof. R.X. Mallin 

boshchiligida tuzilgan “Oʻzbekcha-ruscha fizika terminlari” lugʻatida yigirma mingdan ortiq 

terminlar toʻplandi. Shuningdek, botanika, ximiya, biologiya, geologiya, tilshunoslik, 

adabiyotshunoslik, geografiya kabi fanlar sohasida ham shunday lugʻatlar yaratildi. Soʻnggi 

yillarda turli lugʻatlar, xususan, N. Mirzayevning “Oʻzbek etnografizmlarining izohli lugʻati” 

(1991), N. Toʻxliyev, A.O‘lmasovlarning “Ishbilarmonlar lugʻati” (1993), “Mustaqillik ilmiy-

ommabop lugʻati” (1994), S. Qorayevning “Oʻzbekiston toponimlarini hosil qiladigan asosiy 

terminlar va boshqa soʻzlar lugʻati” (2001), A.Hojiyevning “Tilshunoslik terminlarining izohli 

lugʻati” (2002), Sh. Rahmatullayevning “Oʻzbek tilining etimologik lugʻati” (2002), “Milliy 

istiqlol gʻoyasi: asosiy tushuncha va tamoyillar (qisqa izohli tajribaviy lugʻat)” (2002), 12 jildli 

“Oʻzbekiston Milliy Ensiklopediyasi” (2000–2006), E. Begmatov, N. Uluqovlarning “Oʻzbek 

onomastikasi terminlarining izohli lugʻati” (2006), “Ish yuritish boʻyicha elektron lugʻat” (2006) 

singari lugʻatlar yaratildi. Mazkur lugʻatlar orqali tilshunoslik lugʻatlari ancha mukammallashdi.  

Hozirda tilning inson ruhi bilan bogʻliqlikdagi , til va tafakkur munosabati , 

lingvokulturologiya masalalari , assosiativ tilshunoslik nazariyasi tadqiqi tilshunoslar 

tomonidan monografik shaklda tahlil etildi. Oʻzbek tili korpuslarini tuzish tamoyillari, parallel 

korpuslarda qiyoslanayotgan tillar madaniyatining namoyon boʻlishi muammolari alohida 

tadqiqot obyekti boʻldi .  

Yuqoridagilardan anglash mumkinki, terminologiya – eʼtiborga munosib, yillar 

davomida yangilanib boruvchi, sohaning amaliy va nazariy masalalari keng koʻlamda 

oʻrganiladigan ilm sohasi hamda terminlarni oʻrganish jarayoni zamonaviy tilshunoslikning 

dolzarb masalalaridan hisoblanadi. Shu boisdan tilshunoslikda terminologiyani kengroq tadqiq 

etish asosiy masala sanaladi.  

Miloddan avvalgi beshinchi asrda qadimgi sanskrit tilida grammatika rivojlanganligi 

haqidagi maʼlumotlar mavjud. Ammo anʼanaviy grammatika sifatida maʼlum boʻlgan dastlabki 

grammatik qoidalar alifbo tartibida yozish tizimi sifatida qadimgi greklar tomonidan 

yaratilgan. Bu yangilik savodli yozishning boshlanishiga dastlabki turtki vazifasini oʻtagan. 

Miloddan avvalgi I asrgacha greklar grammatikani odamlarni yozish va oʻqishga oʻrgatuvchi va 

yozilgan maʼlumotlarning oʻzaro tushunilishini taʼminlovchi manba sifatida taʼriflashgan.  

Lotin grammatikasi grek grammatikasiga asoslanganligi va undan biroz keyin paydo 

boʻlganligi haqidagi maʼlumotlar bizgacha yetib kelgan. Ingliz grammatikasining paydo boʻlishi 

va shakllanishiga ham lotin grammatikasi asos vazifasini bajargan. Ingliz tilshunos olimlari til 

grammatikasini til strukturaviy tizimiga berilgan taʼrif emas, balki muloqot vositasi boʻlgan 

tildan toʻgʻri va samarali foydalanishning asosiy tamoyillari va qoidalari deb qabul qilgan.  

Xalqlar va mamlakatlar orasida iqtisodiy, siyosiy, ijtimoiy va madaniy munosabatlar XIX 

– XX asrlarga kelib ancha jonlandi. Bu oʻz navbatida grek va lotin tillaridan sezilarli darajada 

farq qiluvchi tillarni oʻzlashtirish, bu tillardan muloqot vositasi sifatida foydalanish ehtiyojini 

yuzaga chiqargan. Bibliyani koʻplab boshqa tillarga tarjima qilishga boʻlgan intilish esa 

anʼanaviy grammatikani koʻplab tillarga osongina tatbiq qilib boʻlmasligini koʻrsatib bergan. 

1950-yillarga kelib grammatika haqida yangi nazariyalar paydo boʻla boshladi va bu 

katta oʻzgarishlarga sabab boʻldi. Bu oʻzgarishlar Noam Xomskiy nomi bilan bogʻlandi. Universal 

grammatika haqidagi gʻoyalar bir necha asrlar oldin Roger Bakon tomonidan taklif qilingan 

boʻlishiga qaramay, Xomskiy bu nazariya mohiyatini asoslab bergan, tabiiy tilni tanuvchi va 

tabiiy tilni qayta ishlay oluvchi dastur yaratish lozimligini, buning asosida butun insoniyat tilini 

tushuna oluvchi grammatikanining umumiy strukturasini va cheklangan qoidalar toʻplamini 

yaratish kerakligi haqidagi fikrni ilgari surgan. Hozir biz foydalanadigan terminlarning 

aksariyati uygʻonish davriga tegishli, ammo baʼzilari zamonaviy tilshunoslikning ixtirolaridir”. 

Qisqasi, termin taʼriflagan til elementi bilan aniq bogʻlanmasa, aniq bir maʼnoga ega boʻlmasa, 

oʻquvchilarga tilni tushunish va nazorat qilishni rivojlantirishga yordam bera olmaydi. 

Tushuntirmoqchi boʻlgan elementdan murakkabroq, noaniq yoki kundalik muloqotda 

qoʻllaniladigan soʻzning maʼnosi bilan ziddiyatli boʻlgan narsa, u tavsiflash yoki tushuntirish 

uchun moʻljallangan tildan koʻra, terminning oʻziga eʼtibor berishni talab qiladi.  

Termin tushunchasiga tarif berishda turli olimlar turli nuqtai nazardan yondashadilar. 

O.S.Axmanovaning taʼkidlashicha, terminologiya qaysidir fan oʻz taraqqiyotining oliy darajasiga 

erishgandagina yuzaga chiqadi, yaʼni termin muayyan tushuncha aniq ilmiy ifoda kasb 

etgandan soʻng tan olinadi.[1] Termin ilmiy asosda taʼrifga ega boʻlmaslik xususiyati bilan 

umumisteʼmol soʻzlardan farqlanadi. V.G.Gak terminning taʼrifini berish qatorida, uning 

mohiyatini ochadi, terminning muayyaan til soʻz boyligidagi oʻrnini belgilaydi[2]. U ilmiy 

ishlarda terminga lugʻaviy birliklarning alohida turi tarzida qaralishiga eʼtiroz bildiradi hamda 

termin-funksiya, leksik birliklar qoʻllanishining bir koʻrinishi degan gʻoyani ilgari suradi[3]. 

Har bir soha yoki tarmoq oʻzining maxsus terminlariga ega. Bu esa shu sohada faoliyat 

yuritadigan kishilarning nutqida terminlarning faol qoʻllanila boshlanishiga sabab boʻladi, soha 

vakili boshqa hamkasblari bilan maxsus terminlarni qoʻllagan tarzda muloqot qila oladi. Kasb-

hunar egasida maxsus terminlarni qoʻllashga nisbatan nutqiy koʻnikma shakllanadi. 

Tillar lisoniy tuzilmalar boʻlib, lisoniy xususiyatlar va nomuvofiqliklarga ega. Taʼrif va 

haqiqat oʻrtasidagi har qanday nomuvofiqlik chalkashlikka olib kelishi, bu esa oʻquvchining 

tushunishiga xalaqit berishi mumkin. Bunga yoʻl qoʻymaslik uchun biz foydalanadigan 

taʼriflarni diqqat bilan oʻrganib chiqishimiz, iloji boricha, nimani nazarda tutayotganimizni aniq 

tekshirish, bayonlarni oʻrganish va, eng muhimi, umumlashtirishdan qochishimiz kerak. 

Termin − nafaqat grammatik, balki lingvistik jihatdan juda keng tushuncha, termin 

lingvistikaning birligi hisoblanadi. G.G.Xakimova terminlar xususida B.N.Galovindan 

quyidagicha iqtibos keltiradi: “Terminlar toʻplami umumiy tilning hosilaviy va grammatik 

darajadagi muhim qismidir (Galovin 1987). Ular tushunchalar va leksik-semantik 

munosabatlar asosida shakllanadi. Umumiy nazariy va amaliy til bilimlari terminlarini ishlab 

chiqish, oʻrganish uchun vositadir, chunki termin umumiy milliy til birliklarining ajralmas 

qismidir. Terminning ichki xususiyatlarini tahlil qilish uchun u birliklarning real hayotdagi 

jamoalari, alohida bilim sohalariga xizmat qiluvchi terminologik tizimlar doirasida oʻrganiladi. 

Shunday qilib, jahon tilshunosligida terminlar ishlatilishi va vazifasiga koʻra turlicha boʻlishini 

kuzatishimiz mumkin.  

Tilning leksik qatlami ularning oʻziga xos quyi tizimini tashkil etuvchi yangi terminlar 

bilan doimiy ravishda yangilanadi. Bu esa yangi yoki mavjud terminlarni qayta ishlash va 

tizimlashtirishni taqozo qiladi. Bu faktlarning barchasi oʻrganish obyekti terminlar ol inadigan 

alohida fanga boʻlgan ehtiyojni koʻrsatadi. Shu nuqtada terminologiyaga toʻlaqonli fan sifatida 

munosabatda boʻlish zarurati tugʻiladi. 

Oʻtgan asrning 60-80-yillarida atamalarning til leksik tizimidagi oʻrnini belgilash, 

terminlarning oʻziga xos xususiyatlariga oid masalalar yuzasidan faol ilmiy tadqiqotlar olib 

borildi. Bu davr monografiyalar, ilmiy-texnik soha lugʻatlarining yaratilishi, terminologiyani 

mustaqil fan yoʻnalishi sifatida eʼtirof etilishi bilan xarakterlanadi. 1960-yillarning oxirida 

terminologiyaning mustaqil bilim sohasi sifatida paydo boʻlishi B.N.Golovin va V.P.Putushkov 

kabi olimlar nomi bilan bogʻliq. Yangi fanlarning paydo boʻlishi, ilm-fanning yangi yoʻnalishlari 

rivojlanishi natijasi oʻlaroq, 1972-yilda “terminologiya” atamasining rus tilshunosligiga 

kiritilishiga turtki boʻldi. Terminologiyaga oid tadqiqotlar A.S.Gerd, R.Y.Kobrin, V.P.Danilenko, 

V.L.Nalepin, L.B.Tkacheva, K.A.Averbux va boshqalar tomonidan olib borildi. 

Terminologiyaning fan sifatidagi dastlabki rivojlanish tendensiyalari XX asrning 80-yillariga 

borib taqaladi. Bu bosqichda terminologiyaning asosiy funksiyalarini yoritishga qaratilgan 

oʻquv adabiyotlar va qoʻllanmalar yozildi.  

Oʻtgan asrning 1990-yillarida V.M.Leichik, S.D.Shelov, S.V.Grinev, Y.N.Marchuk kabi 

olimlar terminologiya bilan bogʻliq muammolarni tadqiqot obyektiga aylantirgan ilmiy 

izlanishlar olib bordi. Siyosiy, iqtisodiy jarayonlar va ilm-fan taraqqiyoti XX asr oxirigacha ham 

terminologiyaga oid ilmiy izlanishlarni davom ettirishga asos, turtki vazifasini bajaradi. 

Terminologiyaga oid nazariy tadqiqotlardan amaliy izlanishlar jarayoniga oʻtish 

V.A.Tatarinovaning rus terminologik jamiyati nomli izlanishlari bilan bogʻliq boʻlib, bu 

yoʻnalishda L.M.Alekseeva, M.N.Volodina, I.S.Kudasheva, G.P.Melnikova va boshqalar 

tomonidan terminologiyaning amaliy jihatlariga boʻlgan eʼtiborni kuchaytirdi. Terminlar va 

terminologiya masalalarini tadqiq etish bugungi zamonaviy jamiyatdagi ilgʻor rivojlanish 

tendensiyalari asosida oʻzining yangi bosqichiga koʻtarildi. V.A.Tatarinov terminologiyaning fan 

sifatida anglashilishini “terminologiya ilmiga xos obyektlarga aniq beriladigan taʼriflarning 

ishlab chiqilishi” bilan xarakterlaydi. Terminologiya terminlarning tahlil qilinishi, ularning 

strukturasi, tartibi, standartlashuvi kabi hodisalarni umumiy (kompleks) holatda tahlil qiladi. 

Termin terminologiyaning asosiy tarkibiy qismi, subyekti sanaladi. Garchi termin umumiy 

lingvistik xususiyatlarga ega boʻlsa-da, har bir soha doirasida oʻziga xos til xususiyatlarini 

namoyon etishini inobatga olib, terminga turlicha taʼrif berish mumkin degan fikrlar kelib 

chiqadi.  

Terminologiyani mustaqil fan sifatida tushunish va tadqiq etish boshqa ilm sohalarining 

ham terminologiyasini ham tasniflash, semantik maʼno maydonini tavsiflash va tarjima 

jarayonini muvaffaqiyatli amalga oshirish uchun keng yoʻl ochadi. Ukraina ensiklopediyasi 

terminologiyaga boshqa tomondan qarashga harakat qilayotganini koʻramiz: terminologiya − 

lingvistik birliklarning batafsil tasnifi, alohida fan emas. Shuni taʼkidlash kerakki, hisoblash 

terminologiyasi leksikologiya sohasi sifatida ham koʻrib chiqilishi mumkin. Oʻz navbatida, Taras 

Kiyjak atamalarning uslubiy jihatdan tartiblangan birikmasi sifatidagi terminologik tizimdan 

terminologik birliklarning ixtiyoriy toʻplami sifatida terminologiyani haqli ravishda ajratadi. Bu 

farqning muhim asosi shundaki, koʻp sonli atamalar oʻz-oʻzidan paydo boʻladi va uning organik 

komponenti sifatida terminologik iyerarxiyaga kiritilmaydi. Qabul qilinadigan deb hisoblanishi 

mumkin boʻlgan boshqa taʼriflar sezilarli farqlarga ega emas. 

“Terminlarni oʻqitishning lingvistik asoslari” (Superanskaja, 1989) va “Umumiy 

terminologiya” (Golovin va Kobrin, 1987) mualliflari atamashunoslik mustaqil fan sifatida 

tushunishga juda yaqin ekanligini taʼkidlaydi.  

Keltirilgan tadqiqotlardan maʼlum boʻlishicha, soʻnggi paytgacha terminologiya asosan 

quyidagicha talqin qilingan:  

1) fan, texnika, madaniyat, sanʼat va hokazo atamalarning majmui (korpusi); 

2) leksikologiyaning bir qismi; 

3) taʼlimot.  

Shu oʻrinda aytish joizki, ukrain va rus tillarida atamashunoslik mos ravishda 

“terminoznavstvo” va “terminovedenie” atamalari bilan ifodalangan[4]. Taʼlim va fanni 

bildiruvchi atamalarga bunday tarif berish oʻz anʼanalariga ega. 1789-yilda zamonaviy kimyo 

asoschisi Antuan Loran de Lavuaze flogiston nazariyasiga asoslangan yangi paydo boʻlgan fan 

va eski taʼlimotni farqlash uchun Chymie shaklini Chimiega oʻzgartiradi. Fransuz terminologi 

Ann Kondamin ham zamonaviy terminologiyaga tilshunoslik bilan chambarchas bogʻliq 

boʻlgan, lekin undan farq qiluvchi alohida fan sifatida qaraydi[5].  

Yuqorida terminlarga bildirilgan munosabatlar asosida quyidagilarni alohida taʼkidlash 

oʻrinli: 

• “Ijtimoiy-siyosiy hayotda, fan, texnika va sanʼatda qandaydir tushunchaga mos 

keladigan (aniq, idealda) soʻz yoki birikma. Atama odatiy soʻzdan semasiologik chegaralarning 

aniqligi bilan farq qiladi[6]”;  

• “Termin oddiy soʻz yoki maxsus yaratilgan birlikning varianti boʻlib, u nafaqat 

boshlangʻich, balki yangi oʻziga xos xususiyatga ega[7]”; 

• “Har qanday bilim, ishlab chiqarish yoki madaniyat sohasiga xos boʻlgan 

tushunchalarni toʻgʻri ifodalash uchun ishlatiladigan, inson faoliyatining ushbu sohasidagi 

kommunikativ ehtiyojlarga xizmat qiluvchi soʻz yoki birikma atama deb ataladi”[8]; 

• “Оna tili qoidalariga muvofiq berilgan va inson tashqi yoki ichki dunyosining 

maʼlum bir elementiga taalluqli boʻlgan ixcham, chegaralangan tushuncha taʼrifi atama deb 

ataladi. Bundan ham batafsil aytganda, odamning tashqi yoki ichki dunyosini ongli idrok 

etishning mavhum mantiqiy dizaynining tugunli konsepsiyasi nutqda atama deb ataladi. Atama 

insonning tashqi va ichki dunyosi bilan oʻzaro taʼsir jarayonlarini amalga oshirishning turgʻun 

elementidir”[9]. Avstriya-Germaniya terminologiya maktabining eng mashhur vakillaridan biri, 

terminologiya darsligi muallifi Helmut Felber atamani mantiqiy lingvual yondashuv 

kontekstida shunday belgilaydi: “Termin – bu shartli belgi (soʻz/soʻzlar guruhi), maʼlum bir 

bilim sohasidagi bir tushuncha”[10]. Polsha terminologiya maktabining yetakchi vakili 

L.Biesiekirska, atamani til birligi bilan mantiqiy-lingvistik bogʻlanishdan kelib chiqadi, 

shuningdek, atamani ilmiy, texnik yoki boshqa oʻziga xos xususiyat bilan atama mazmun 

planida ifodalangan soʻz/birikma sifatida koʻrib chiqadi.  

Ushbu taʼriflarni terminologiyada eng muvaffaqiyatli tavsiflar deb hisoblash mumkin. 

Xulosa oʻrnida aytish mumkinki, jahon tilshunosligida terminlarning oʻrganilishi keng 

miqyosda davom etayotgan jarayonlardan biri. Bunda terminlarga tavsifiy yondashuvning 

muayyan tafovutlarga ega ekanligi terminologik tizimning fan sifatida oʻrganilishi hamda tildagi 

oʻrnining belgilanishiga tasir oʻtkazadi. Shu omillarni inobatga olgan holda jahon 

tilshunosligidagi terminologik tadqiqotlarni izchillik va xronologik asoslarda tahlil qilish va 

kelib chiqadigan xulosalardan oʻzbek tili terminlari elektron lugʻatining lingvistik asoslarini 

ishlab chiqish jarayonida foydalanish maqsadga muvofiq. 

